
Olegario Sotelo Blanco: 
o orgullo dos caldelaos 
 
 
 Per-Jakez Hélias, bretón bretonante onde os haxa, escribiu na pasada 
década un libro sobre a súa comarca natal que se vendeu en Francia por 
millóns de exemplares. Le cheval d'orgueil ‚ o seu título, que xoga cun 
dobre significado que a palabra cheval tén en bretón (‘cabalo’ e ‘cantidade 
grande de algo’). Xa noutra ocasión, informei aquí de que moi axiña vai 
saír unha tradución ao galego feita polo profesor Xosé Mª Proupín. 
 Olegario Sotelo Blanco está  tamén orgulloso da súa comarca e a ela 
adica todo o tempo libre, que non será  moito pero que lle deu abondo 
como para escribir dous grosos volumes, magnificamente ilustrados e 
encadernados, que presentou aos seus paisanos o sábado pasado na vila de 
Castro Caldelas, cabeceira da comarca. 
 Quen coide que falar do artellamento administrativo comarcal en 
Galicia non é máis que ganas de dar a murga e que estamos moi ben coa 
actual distribución en provincias, artificial e imposta no século pasado, 
debía dar unha volta polas terras bravas da comarca de Caldelas, a ver quen 
fala alí de sentirse ourensán. Non, alí séntense caldelaos. O mesmo pode 
experimentar quen se achegue a outras comarcas: Bergantiños, Deza, 
Limia, Salnés, Terra Cha, Ribeiro, Barbanza, e así. 
 Existe un forte sentimento de identificación coa comarca natural que 
non puido borrar o encirramento oficial a través das Deputacións e dos 
Gobernos Civís. E a variedade comarcal en Galicia é tan rica que un non 
pode menos que lle dar a razón a Vicente Risco cando, contestando a 
alguén qué opinaba que o noso é un país pequeno, dixo algo así como: Ti 
coidas que o país é pequeno, eu dígoche que Galicia é un mundo. Os 
climas, flora, xeografías, paisaxes, falas e xentes van variando a medida 
que un atravesa Galicia e, en efecto, a pequenez obxectiva do noso 
territorio medido en kilómetros cadrados faise unha inmensidade en canto 
lle aplicamos outros xeitos de medilo; en canto nos decidimos, en 
definitiva, non a medilo cuantitativamente senón a vivilo cos ollos da 
intelixencia e do sentimento. 
 Olegario Sotelo Blanco, emigrante en Cataluña dende que tivera que 
abandonar, aos dezasete anos, a súa terra caldelá  para poder desenvolver 
un programa vital que lle enchía os ollos de luz cada vez que miraba para 
os horizontes lonxíncuos da súa bisbarra, é agora un empresario exemplar 
que sabe, quere e pode compatibilizar os beneficios das súas empresas 
cunha atención humanista  ás cousas importantes da vida,  ás cousas que 
poden facernos sentir fachenda de pertencer  á especie humana e a unha 
terra concreta: a historia, a tradición, a cultura propias; en definitiva, as 
raíces de onde todo progreso ten que partir. 



 As terras de Caldelas necesitan dunha atención urxente senón 
queremos que desaparezan, víctimas, simplemente, do éxodo das súas 
xentes cara  ás cidades uniformadoras. Aldeas enteiras están a quedar 
desertas a causa da marxinación e da incuria. Sotelo Blanco quere salvar a 
súa comarca, querería enchela outra vez cos caldelaos que andan dirpersos 
polo mundo, e para iso ofrécelles os seus estudos de Antropoloxía cultural 
da Terra de Caldelas, en dous imponentes volumes e un video que lles han 
servir para non perderen a memoria e para iniciaren unha recuperación da 
comarca tendo en conta as súas peculiaridades diferenciadas, as raíces que 
poidan facer agromar vizosa a  árbore caldelá, estragada pola miseria e pola 
dor de tantas partidas e abandonos forzosos na procura do traballo. 
 Con exemplos de empresarios como Olegario Sotelo Blanco, Galicia 
pode recuperar a esperanza e o orgullo, soterrados por séculos de infamia e 
de inxustiza. Polo de pronto, as terras de Caldelas teñen xa o seu cheval 
d'orgueil con que comezar o camiño da redención. 

